
Iesu yn Llyfr Datguddiad
Iesu Grist yn crynhoi’r cwbl.
(Datguddiad 19)
Yr Arglwydd Iesu yn ymddangos
Y marchog ar gefn ceffyl gwyn

11 Roedd y nefoedd yn llydan ar agor, ac o’m blaen i roedd ceffyl gwyn â marchog ar ei gefn. ‘Yr Un ffyddlon’ ydy'r enw arno, a'r ‘Un gwir’ ydy enw yr un oedd ar ei gefn. Mae'n gyfiawn yn y ffordd mae'n barnu ac yn ymladd yn erbyn ei elynion. 12 Roedd ei lygaid fel fflam dân, ac roedd llawer o goronau ar ei ben. Roedd ganddo enw wedi ei ysgrifennu arno, a neb yn gwybod yr enw ond fe'i hun. 13 Roedd yn gwisgo mantell oedd wedi ei throchi mewn gwaed, a'i enw oedd ‘Gair Duw’. 14 Roedd byddinoedd y nefoedd yn ei ddilyn, yn marchogaeth ar geffylau gwynion ac yn gwisgo dillad o liain main gwyn glân. 15 Roedd cleddyf miniog yn dod allan o'i geg, a bydd yn ei ddefnyddio i daro'r cenhedloedd i lawr. "Bydd yn teyrnasu drostyn nhw gyda theyrnwialen haearn." Bydd yn sathru’r gwinwryf (sy’n cynrychioli digofaint ffyrnig y Duw Hollalluog). 16 Ar ei fantell wrth ei glun mae'r teitl hwn wedi ei ysgrifennu: 
‘BRENIN AR FRENHINOEDD AC ARGLWYDD AR ARGLWYDDI’

Yma, mae Iesu’n ymddangos fel marchog ar gefn ceffyl gwyn fel petai o’n ymladd yn y frwydr fawr olaf – Armagedon . Mae’r anghenfil a gododd o’r môr ac anghenfil y tir, y proffwydi celwyddog a brenhinoedd y ddaear fel petaen nhw yn ei erbyn ac yn ymladd yn ffyrnig mewn rhyw frwydr fawr. Ond does dim gobaith ganddyn nhw,
19 Wedyn gwelais yr anghenfil a brenhinoedd y ddaear a'u byddinoedd wedi casglu at ei gilydd i ymladd yn erbyn yr un oedd yn marchogaeth y ceffyl, ac yn erbyn ei fyddin. 20 Ond daliwyd yr anghenfil, a hefyd y proffwyd ffug oedd wedi gwneud gwyrthiau rhyfeddol ar ei ran. Gyda'i wyrthiau roedd wedi llwyddo i dwyllo y bobl hynny oedd wedi eu marcio gyda marc yr anghenfil ac wedi addoli ei ddelw. Cafodd yr anghenfil a'r proffwyd ffug eu taflu yn fyw i'r llyn tân sy’n llosgi brwmstan. 21 Cafodd y gweddill ohonyn nhw eu lladd gan y cleddyf oedd yn dod allan o geg yr un oedd yn marchogaeth ar gefn y ceffyl. Daeth yr holl adar a gwledda ar y cyrff marw. (Datguddiad 19:19-21)

Fyswn i ddim eisiau bod yn esgidiau un o elynion Duw na Iesu. Bydd e’n dod yr ail-waith i farnu ac i ryfela’n erbyn y drwg a phechod, a bydd yn ennill y frwydr yn derfynol.  Fydd neb yn gallu ei rwystro. 
Teitlau Iesu
Yma, mae Iesu’n cael ei alw’n, ‘Yr Un ffyddlon’ .... a'r ‘Un gwir’.   Mae’r teitlau yma’n ein hatgoffa ni o’r hyn ddarllenon ni reit ar gychwyn yr astudiaethau, pan oedd Iesu’n cyflwyno ei hun i’r gwahanol eglwysi. I’r eglwys yn Laodicea cyflwynwyd ei hun fel,

... y tyst ffyddlon, ffynhonnell cread Duw (Datguddiad 3:14)

Buodd Iesu’n ffyddlon i ewyllys Duw ar hyd ei fywyd ar y ddaear.  Yma mae’r pwyslais ychydig yn wahanol.  Yma mae’n ffyddlon i’w addewid i ddod yn ôl i farnu’r byd yn gwbl deg. 
Yn Salm 96 mae’n dweud,

Bydd yr holl goed yn y goedwig yn gweiddi'n llawen 

13 o flaen yr Arglwydd, am ei fod e'n dod — 

mae e'n dod i farnu'r ddaear! 

Bydd e'n barnu'r byd yn hollol deg, 

a'r bobloedd i gyd ar sail beth sy'n wir. 

(Salm 96:12-13)
Bydd Iesu’n dod i farnu’r byd yn hollol deg, a bydd yn barnu’r bobloedd ar sail beth sy’n wir.  Bydd pawb yn gorfod rhoi cyfri i Dduw am eu bywyd ar y ddaear. Mae pawb yn atebol iddo.  Ond gan ei fod yn barnu’n hollol deg fydd neb yn cael cam. 

Ac fel mae Salm 96 yn dweud bydd y goedwig (sy’n cynrychioli’r greadigaeth gyfan) yn canu a llawenhau. Hefyd bydd ‘tyrfa enfawr o bobl yn y nefoedd’  yn llawenhau, ac yn canu,

"Haleliwia! 
Duw sy’n achub; a fe biau’r anrhydedd a’r nerth! 
2 Mae ei ddyfarniad e bob amser yn deg ac yn gyfiawn. 
Mae wedi condemnio'r butain fawr
a lygrodd y ddaear gyda'i hanfoesoldeb rhywiol. 
Mae wedi dial arni hi 
am ladd y bobl oedd yn ei wasanaethu." (Datguddiad 19:1-2)
Pan fydd Iesu’n cyrraedd i farnu’r byd ar ddiwedd amser bydd yna ryddhad mawr; bydd  cyfiawnder go iawn a thegwch perffaith yn cael ei weithredu. Weithiau dyn ni’n clywed sôn am bobl yn cael bai ar gam, neu achosion llys yn methu o achos rhyw fanylyn bach oedd yn anghywir, ond nid felly fydd hi pan fydd Iesu’n barnu’r byd. Bydd o’n barnu yn hollol deg. Bydd y drwg yn cael ei sathru dan draed. 

